
 
დანართი N2 

 
სსიპ - იუსტიციის  სახლში სამოგზაურო  დაზღვევის   სერვისის 

გაცემის  წესი 
 
სსიპ - იუსტიციის სახლში  სამოგზაურო დაზღვევის სერვისის გაცემის წესი შემუშავებულია 
საქართველოს კონსტიტუციის, საქართველოს ზოგადი ადმინისტრაციული კოდექსის,  საქართველოს 
იუსტიციის მინისტრის 2012 წლის 22 აგვისტოს N148 ბრძანებით დამტკიცებული „სსიპ- იუსტიციის 
სახლის დებულების“, „სსიპ იუსტიციის სახლის შინაგანაწესის“ და სსიპ- იუსტიციის სახლის საქმიანობის 
მარეგულირებელი სხვა სამართლებრივი აქტების საფუძველზე. 
 
მუხლი 1.  მოქმედების სფერო 
1. სსიპ - იუსტიციის  სახლში სამოგზაურო  დაზღვევის  გაცემის  წესი  (შემდგომში - წესი) განსაზღვრავს   
სსიპ - იუსტიციის  სახლის (შემდგომში - იუსტიციის სახლი) ფილიალებში  სამოგზაურო  დაზღვევის  
პოლისის  შესახებ  განაცხადის  მიღებისა  და  სამოგზაურო  პოლისის   გაცემის, ასევე   მისი  შესწორების  
და  გაუქმების  წესსა  და  პირობებს. 
  
მუხლი 2.  ტერმინთა   განმარტება 
ამ  წესში გამოყენებულ ტერმინებს აქვთ შემდეგი მნიშვნელობა: 
ა)  სამოგზაურო  დაზღვევა – მომსახურება, რომელსაც იუსტიციის სახლი სადაზღვევო კომპანიის 
სახელით აწვდის მომხმარებელს. აღნიშნული მომსახურება მოიცავს ურთიერთობას, რომელიც მყარდება 
იუსტიციის სახლის მომხმარებლებსა და იუსტიციის სახლის  პარტნიორ სადაზღვევო კომპანიას შორის 
პირის პირადი და ქონებრივი ინტერესების დასაცავად;  
ბ) ოპერატორი - იუსტიციის სახლში დასაქმებული ხანგრძლივი ან/და სწრაფი სივრცის ოპერატორი, 
რომელიც უფლებამოსილია მიიღოს სამოგზაურო დაზღვევასთან დაკავშირებული განაცხადი ან/და 
გასცეს სადაზღვევო პოლისი; 
გ) სადაზღვევო კომპანია - სსიპ - იუსტიციის სახლში  სამოგზაურო დაზღვევის სერვისის ინტერესთა 
გამოხატვის თაობაზე მოწვევის პირობების საჯარო შეთავაზების საფუძველზე გამარჯვებული კომპანია 
(მზღვეველი); 
დ) მომხმარებელი - საქართველოს მოქალაქე, უცხო ქვეყნის მოქალაქე ან საქართველოში სტატუსის მქონე 
მოქალაქეობის არმქონე პირი, რომელიც სარგებლობს იუსტიციის სახლში არსებული სამოგზაურო 
დაზღვევით. 
 
მუხლი 3.   სამოგზაურო  სადაზღვევო   პოლისის  გაცემა 
1. იუსტიციის სახლში   სამოგზაურო  სადაზღვევო  პოლისის   (შემდგომში - პოლისის) შეთავაზება  
ხორციელდება მომხმარებლებზე,  რომლებიც განაცხადს აკეთებენ პასპორტზე, სამგზავრო დოკუმენტზე 
ან იღებენ მას  მზა  სახით;   სამოგზაურო დაზღვევით შესაძლებელია, ისარგებლონ იმ მომხმარებლებმაც, 
რომლებიც  გამოთქვამენ მხოლოდ სამოგზაურო  დაზღვევით სარგებლობის სურვილს. 
2. სამოგზაურო  დაზღვევით   შეუძლია  ისარგებლოს  ნებისმიერმა მომხმარებელმა,  რომელსაც აქვს 
მოქმედი პასპორტი/სამგზავრო დოკუმენტი.  
 
მუხლის  4.   სამოგზაურო  სადაზღვევო   პოლისზე  განცხადების   მიღება 
1. იუსტიციის სახლის ოპერატორი  იღებს  მომხმარებლისგან   განაცხადს  პოლისზე და  გასცემს  მას 
სადაზღვევო   კომპანიის სახელით.     

2. მომხმარებლისგან განაცხადი  სამოგზაურო  დაზღვევის  შესახებ   მიიღება   ოპერატორის მიერ, როგორც  
პასპორტის/სამგზავრო დოკუმენტის  გაცემასთან  დაკავშირებით   განაცხადის   მიღებასთან  ერთად,  ისე   
დამოუკიდებლად.     
3. ოპერატორი ვალდებულია მომხმარებელს გააცნოს სამოგზაურო დაზღვევის პირობები, ასევე აცნობოს, 
რომ სადაზღვევო შემთხვევის დადგომის დროს ზიანის ანაზღაურებას განახორციელებს სადაზღვევო 
კომპანია, მომხმარებელსა და სადაზღვევო კომპანიას შორის არსებული შეთანხმების საფუძველზე.  
4. მომხმარებლის მიერ სერვისის პირობების გაცნობის შემდგომ, ოპერატორი  ელექტრონულად 
ახორციელებს მომხმარებლის მონაცემების  სადაზღვევო კომპანიის სპეციალურ  კომპიუტერულ  
პროგრამაში   შეტანას.   
5. სადაზღვევო პოლისში შესატანი მონაცემები განისაზღვრება სადაზღვევო კომპანიის მიერ. 
6. პოლისის  შევსებისას მომხმარებლის მიერ  განხორციელდება მოგზაურობის  სასურველი პერიოდის 
არჩევა,  რის  საფუძველზეც  ოპერატორი   მიაწვდის  მომხმარებელს ინფორმაციას პროგრამის მიერ 
დათვლილი სადაზღვევო  პრემიის რაოდენობის შესახებ. 
7. პოლისის ელექტრონულად შევსების შემდგომ, ოპერატორი ორ ეგზემპლიარად ბეჭდავს ე.წ. სამახსოვრო  
ბარათს,  რომელზეც  დატანილია მომხმარებლის მონაცემები, პოლისის საიდენტიფიკაციო ნომერი, 
სადაზღვევო პრემიის ოდენობა, დაწესებულებები, სადაც მომხმარებელს შესაძლებლობა აქვს გადაიხადოს 
სადაზღვევო  პრემია.  ოპერატორი ასევე  ვალდებულია  ამობეჭდოს და გასცეს საინფორმაციო ბარათი 
(ბუკლეტი), რომელშიც დეტალურად იქნება მოცემული სერვისის პირობები. 
8. ოპერატორი   ვალდებულია  გააკონტროლოს  მომხმარებლის  მიერ   სამახსოვრო   ბარათზე   არსებული   
მონაცემების   სიზუსტის   შემოწმება   და   სამახსოვრო   ბარათის   ორივე   ეგზემპლიარზე მის  მიერ  
ხელის   მოწერა.   მომხმარებელი  ხელს  აწერს  სამახსოვრო   ბარათს  და   მისი  საშუალებით   იხდის   
სადაზღვევო   პრემიას.    
9. სამახსოვრო   ბარათის  ერთი   ეგზემპლიარი   ინახება   ოპერატორთან,  რომელიც   მიღება-ჩაბარების  
აქტის  საფუძველზე, ყოველი სამუშაო დღის ბოლოს გადაეცემა  იუსტიციის სახლის შესაბამისი 
ფილიალის მენეჯერს, სექტორის კოორდინატორს ან  შესაბამისი უფლებამოსილების მქონე 
თანამშრომელს, რომელიც ყოველი თვის ბოლოს მოცემულ სამახსოვრო ბარათებს გადასცემს სადაზღვევო 
კომპანიის წარმომადგენელს. 
 
მუხლი 5. სადაზღვევო პოლისის   გაცემა 
1. მომხმარებელზე სადაზღვევო პოლისის გაცემა განხორციელდება პოლისის ღირებულების გადახდის 
შემდგომ. 
2. მომხმარებლის მიერ  თანხის გადახდა ავტომატურად აისახება სადაზღვევო  პროგრამაში. სადაზღვევო 
კომპანიის უფლებამოსილი თანამშრომლის მიერ პოლისის დადასტურების შემდგომ, პოლისის გაცემა 
განხორციელდება იუსტიციის სახლის სწრაფი სივრცის ოპერატორის მიერ.   
3.  პოლისი   გააქტიურდება   მისი   პროგრამიდან   ამობეჭდვისთანავე. 
4. სწრაფი სივრცის ოპერატორი ვალდებულია მოახდინოს დაზღვეულის იდენტიფიკაცია შესაბამის 
სადაზღვევო პროგრამაში  და   მხოლოდ  ამის  შემდგომ  ამობეჭდოს  სადაზღვევო  პოლისი.   
5. მომხმარებლის მიერ პასპორტზე/სამგზავრო დოკუმენტზე და სადაზღვევო პოლისზე განაცხადის 
ერთდროულად ჩაბარების შემთხვევაში, დამზადებული პოლისი გაიცემა პასპორტთან/სამგზავრო 
დოკუმენტთან ერთად. თუმცა, მომხმარებლის მოთხოვნის შემთხვევაში,  მას უფლება აქვს 
პასპორტის/სამგზავრო დოკუმენტის გაცემამდე მიიღოს სადაზღვევო პოლისი, შესაბამისი ღირებულების 
გადახდისა და სადაზღვევო კომპანიის უფლებამოსილი თანამშრომლის მიერ პოლისის დადასტურების 
შემდეგ. 

6. სწრაფი  სივრცის   ოპერატორი,  საჭიროების  შემთხვევაში,  ვალდებულია პოლისის  გაცემისას  
დაამატოს   პოლისში   პასპორტის/სამგზავრო დოკუმენტის   ნომერი  და  მხოლოდ  შემდგომ  დაბეჭდოს   
იგი   პროგრამიდან.  
7. პოლისი იბეჭდება  სადაზღვევო კომპანიის მიერ განსაზღვრული ოდენობით.  მომხმარებლის მხრიდან  
პოლისზე ხელმოწერის  შემდეგ, ერთ ეგზემპლიარს იტოვებს იუსტიციის სახლის ოპერატორი, დარჩენილი 
ეგზემპლიარები  კი  გადაეცემა მომხმარებელს. ოპერატორი ვალდებულია  პოლისთან  ერთად დაიტოვოს   
მომხმარებლის პასპორტის/სამგზავრო დოკუმენტის ასლი და აკინძოს იგი  პოლისთან  ერთად.   
8. პოლისზე  დამზღვევის მიერ  ხელმოწერის  შემდეგ, მას  ხელს  აწერს  და   მზღვეველის ბეჭდით 
ამოწმებს იუსტიციის სახლის სწრაფი  სივრცის   ოპერატორი.  ამის  შემდგომ   პოლისი   გადაეცემა   
დამზღვევს.   ოპერატორის  ხელმოწერა ადასტურებს  სადაზღვევო  კომპანიის  პროგრამაში  დაცულ  და  
პოლისზე დაფიქსირებული მონაცემების იდენტურობას.   
 
მუხლი 6.  სადაზღვევო  პოლისში  შესწორებისა და დამატების შეტანა 
1. სადაზღვევო პოლისში შესწორების შეტანა   შესაძლოა   განხორციელდეს, თუ: 
ა)  მომხმარებელს სურს პოლისზე დამატებით განაცხადის შემოტანა (დაზღვეულების დამატება თავის 
განაცხადში);   
ბ) მომხმარებელი  არ ეთანხმება ოპერატორის მიერ პოლისში  შევსებულ  მონაცემებს და სურს მისი 
ცვლილება.  
2. სწრაფი  სივრცის   ოპერატორი,  საჭიროების  შემთხვევაში,  ვალდებულია პოლისის  გაცემისას  
დაამატოს   პოლისში   პასპორტის   ნომერი  და  მხოლოდ  შემდგომ  დაბეჭდოს   იგი   პროგრამიდან.  
3. პოლისი  არ  კორექტირდება  მომხმარებლის  მიერ  სადაზღვევო  პერიოდის  ცვლილების   მოთხოვნის  
შემთხვევაში.    
 
მუხლი 7.   სადაზღვევო პოლისის გაუქმება 
1. მომხმარებელი უფლებამოსილია სადაზღვევო პოლისის გაუქმების მოთხოვნით   მიმართოს  როგორც   
იუსტიციის  სახლს   ისე   სადაზღვევო   კომპანიას სადაზღვევო  პერიოდის  დაწყებამდე. განაცხადში 
დეტალურად უნდა იყოს აღწერილი პოლისის  გაუქმების  მოთხოვნის   მიზეზი.  მომხმარებელმა 
განცხადებასთან ერთად  უნდა  წარმოადგინოს  გასაუქმებელი  პოლისიც,  რომელიც ჩამოერთმევა მას და   
განცხადებასთან  ერთად  ინახება  ოპერატორთან 
2. თუ   სადაზღვევო   პოლისზე  განაცხადი  შემოტანილი  იყო   საქართველოს მოქალაქის პასპორტის 
მიღების  შესახებ განცხადებასთან  ერთად,  თუმცა   პასპორტის გაცემაზე   მოქალაქეს   ეთქვა   უარი,  
სადაზღვევო კომპანიას  უფლება  აქვს   მოითხოვოს   პოლისის   გაუქმება.    პოლისი  უქმდება   მე-6 
მუხლის მე-3  პუნქტით   გათვალისწინებულ  შემთხვევაშიც.     
3. იუსტიციის სახლში პოლისის გაუქმების შესახებ განაცხადის შემოტანის   უფლება მომხმარებელს აქვს  
იმ  შემთხვევაში,  თუ იგი ფლობს   საბანკო ანგარიშის ნომერს, რომელზეც  ჩაერიცხება პოლისის 
ღირებულება.  საბანკო ანგარიშის არქონის  შემთხვევაში, მომხმარებელი მიმართავს სადაზღვევო 
კომპანიას ნაღდი  ანგარიშსწორებისათვის. 
4. პოლისის გაუქმების შემდეგ მომხმარებელს დაუბრუნდება პოლისის ღირებულება სადაზღვევო 
კომპანის   მიერ    განსაზღვრულ ვადაში, წინასწარ დაწესებული ჯარიმის თანხის გამოკლებით, ასეთის 
არსებობის შემთხვევაში. 
5. პოლისის გაუქმების შემდეგ  მომხმარებელზე  ახალი სადაზღვევო პოლისი გაიცემა  ამ  წესით 
გათვალისწინებული პირობების დაცვით. 

მუხლი  8. სადაზღვევო კომპანიასა და იუსტიციის სახლს შორის სადაზღვევო პოლისების შესაბამისი 
ბლანკების გადაბარება 
1. პოლისის ბლანკების  გადაცემა   განხორციელდება  მიღება-ჩაბარების აქტით, იუსტიციის სახლის 
სამეურნეო და მატერიალურ-ტექნიკური მხარდაჭერის სამსახურის წარმომადგენლის ან შესაბამისი 
უფლებამოსილების მქონე პირისათვის, ყოველი თვის დასაწყისში, ხუთი სამუშაო დღის განმავლობაში 
სადაზღვევო კომპანიის წარმომადგენლის მიერ,  წინასწარ   განსაზღვრული   ოდენობით.   
2. მიღება-ჩაბარების აქტი შეიცავს სადაზღვევო კომპანიისა და იუსტიციის სახლის წარმომადგენლების 
საიდენტიფიკაციო მონაცემებს (სახელი, გვარი, პირადი ნომერი, თანამდებობა), თარიღს, ორგანიზაციის 
დასახელებას, სადაზღვევო პოლისების რაოდენობას. აქტში   დაფიქსირებული მონაცემების   სისწორე  
დასტურდება   უფლებამოსილი პირების  ხელის  მოწერით. 
3. ბლანკების მარაგის ამოწურვამდე, იუსტიციის სახლის სამეურნეო და მატერიალურ-ტექნიკური 
მხარდაჭერის სამსახურის წარმომადგენელი წერილობით აცნობებს სადაზღვევო კომპანიის 
წარმომადგენელს, რომელიც უზრუნველყოფს იუსტიციის სახლისთვის განსაზღვრული რაოდენობით 
სადაზღვევო პოლისების შესაბამისი ბლანკების გადმოცემას. 
 
მუხლი  9. იუსტიციის სახლის ფილიალის მენეჯერის მიერ ბლანკების გამოწერა და მათი 
ოპერატორებისათვის განაწილება 
1.  სამეურნეო და მატერიალურ-ტექნიკური მხარდაჭერის სამსახური უზრუნველყოფს ბლანკების 
ფილიალებისათვის მიწოდებას იუსტიციის სახლის ფილიალების მენეჯერების   მოთხოვნის  შესაბამისად. 
2. ბლანკები, ფილიალის მენეჯერის მხრიდან გადაეცემათ სწრაფი სივრცის ოპერატორებს მიღება-
ჩაბარების აქტის გაფორმებით.   
3. ოპერატორთან შრომითი ურთიერთობის შეწყვეტის შემთხვევაში, ოპერატორი მისთვის გადაცემულ 
პოლისებს, მიღება-ჩაბარების აქტით გადასცემს მენეჯერს ან მის მიერ უფლებამოსილ  პირს. 
 
მუხლი 10. სწრაფი სივრცის ოპერატორების მიერ  ბლანკების გადაცემა უფლებამოსილი  პირისთვის  
1. სწრაფი მომსახურების სივრცის ოპერატორი ყოველი კვირის ბოლოს, მის  მიერ  კვირის  განმავლობაში  
გაცემულ, დაზიანებულ და გაუქმებულ   პოლისის  ეგზემპლარებს  მიღება-ჩაბარების აქტით აბარებს 
მენეჯერს ან მის მიერ უფლებამოსილ  პირს. 
2. პოლისის  ბლანკის დაზიანებისას  შედგება  აქტი,  რომელშიც  ეთითება   დაზიანების   მიზეზი 
დეტალურად.  დაზიანებული ბლანკები მიღება-ჩაბარების აქტით  ყოველი   კვირის   ბოლოს  გადაეცემა   
მენეჯერს ან მის მიერ უფლებამოსილ  პირს. 
 
მუხლი 11. მენეჯერის ან მის მიერ უფლებამოსილი პირის მიერ სადაზღვევო კომპანიის 
წარმომადგენლისთვის პოლისების გადაცემა 
1. თბილისის იუსტიციის სახლში ორ კვირაში ერთხელ, ხოლო სხვა ფილიალებში ყოველი თვის ბოლოს 
(ერთ-ერთი სამუშაო დღის დასრულებისას, გარდა ორშაბათისა)  მენეჯერი ან მის მიერ უფლებამოსილი 
პირი სადაზღვევო კომპანიის წარმომადგენელს გაცემულ, გაუქმებულ და დაზიანებულ პოლისებს 
გადასცემს  მიღება-ჩაბარების აქტით, სადაც მითითებულ იქნება  დასახელებული პირების 
საიდენტიფიკაციო მონაცემები, თარიღი, ორგანიზაციების დასახელება, სადაზღვევო პოლისების ნომრები 
და რაოდენობა.   
2. პოლისების სადაზღვევო კომპანიის წარმომადგენლისთვის გადაცემისას   მოწმდება თითოეული 
ბლანკის საიდენტიფიკაციო ნომერი და   რაოდენობა. 

მუხლი 12.  იუსტიციის სახლის მარაგსა და სადაზღვევო კომპანიის მონაცემებს შორის არსებული სხვაობა 
1. სადაზღვევო კომპანიაში აღრიცხული ბლანკების რაოდენობასა და  იუსტიციის სახლის შესაბამის 
ფილიალში გახარჯული ბლანკების რაოდენობას შორის  სხვაობისას, სადაზღვევო კომპანიის 
წარმომადგენელსა და იუსტიციის სახლის შესაბამისი ფილიალის მენეჯერს ან მის მიერ უფლებამოსილ 
პირს შორის ფორმდება შედარების ოქმი  სხვაობის   მიზეზების მითითებით.   
2. ბლანკის დაკარგვის შემთხვევაში იუსტიციის სახლის პასუხისმგებლობის საკითხი რეგულირდება 
სადაზღვევო კომპანიასთან   გაფორმებული  ხელშეკრულებით. 
3.  პოლისის   ბლანკი  არ ჩაითვლება  დაკარგულად,  თუ  პროგრამაში  გაცემულად დაფიქსირებული 
პოლისების რაოდენობა ემთხვევა იუსტიციის სახლის მიერ  საანგარიშო პერიოდში გახარჯული 
ბლანკების რაოდენობას.   
 
მუხლი 13.  დაზღვევის  სამუშაო  პროგრამისთვის  მომხმარებლის  სახელის  და პაროლის გაწერა 
1. დაზღვევის პროგრამაში  მომხმარებლის  სახელის  შექმნას უზრუნველყოფს სადაზღვევო კომპანიის 
წარმომადგენელი იუსტიციის სახლის ფილიალების კოორდინაციის სამსახურის მიერ მიწოდებული 
ოპერატორების სიის საფუძველზე. 
2. ფილიალების კოორდინაციის სამსახური  მომხმარებლის  სახელების  საჭიროების შესახებ ინფორმაციას 
იღებს იუსტიციის სახლის მენეჯერებისგან ან სექტორის კოორდინატორებისაგან. 
3. მომხმარებლის სახელის გაწერის, ასევე პროგრამული ხარვეზის დაფიქსირების პროცედურა 
რეგულირდება იუსტიციის სახლსა და სადაზღვევო კომპანიას შორის გაფორმებული ხელშეკრულების 
საფუძველზე. 
 
მუხლი 14. იუსტიციის  სახლისათვის   სადაზღვევო   კომპანიის  მიერ   ბეჭდების   გადაცემა 
1. სადაზღვევო  კომპანია იუსტიციის სახლს გონივრულ ვადაში გადასცემს   შესაბამის  ბეჭდებს, 
იუსტიციის  სახლის  მიერ   მოთხოვნილი   ოდენობით.  ბეჭდების  გადაცემა  ხორციელდება მიღება-
ჩაბარების  აქტით იუსტიციის  სახლის  ფილიალების   კოორდინაციის  სამსახურის უფლებამოსილი  
თანამშრომლისათვის. 
2. ფილიალების კოორდინაციის სამსახური, მიღება-ჩაბარების აქტით, აღნიშნულ ბეჭდებს აბარებს 
ფილიალის მენეჯერს, რომელიც თავის მხრივ უზრუნველყოფს ბეჭდების გადანაწილებას შესაბამის 
თანამშრომლებზე.  
   
მუხლი 15. იუსტიციის სახლის ოპერატორებისათვის დამატებითი ანაზღაურების პირობები 
1. იუსტიციის სახლის   ოპერატორების დამატებითი ანაზღაურება განისაზღვრება თითოეული გაყიდული 
პოლისის ღირებულების 10%-ის ოდენობით. აღნიშნული თანხა წარმოადგენს ოპერატორისათვის 
დარიცხულ თანხას,  რომელიც ოპერატორის ანგარიშზე ჩაირიცხება ჯამურად მინიმუმ 500 ლარის 
ღირებულების პოლისზე განაცხადის მიღების შემდეგ. 
2. თანხის დაანგარიშებისას გათვალისწინებული იქნება ყველა ის სადაზღვევო პოლისი, რომელიც შეივსო 
იუსტიციის სახლის ოპერატორის მიერ და რომლის ღირებულებაც გადაიხადა პოლისით მოსარგებლე 
პირმა. 
3. ფილიალების კოორდინაციის სამსახური ყოველი თვის 25 რიცხვში (შესაბამისი უფლების მქონე 
მომხმარებლის სახელის საშუალებით დაზღვევის პროგრამაში) აწარმოებს სტატისტიკას ოპერატორების 
მიერ გაცემული პოლისების რაოდენობის შესახებ გასული თვის 20 რიცხვიდან მიმდინარე თვის 20 
რიცხვის ჩათვლით და მოხსენებითი ბარათის საშუალებით ითხოვს შესაბამისი ანაზღაურების 
ოპერატორებისთვის ჩარიცხვას. 

4. ფინანსური ოპერაციებისა და აღრიცხვა-ანგარიშგების სამსახური,  მოხსენებით ბარათში მითითებული 
ინფორმაციის მიხედვით, უზრუნველყოფს ოპერატორის სახელფასო ანგარიშზე დამატებითი 
ანაზღაურების შესაბამისი თანხის ჩარიცხვას. 
5. ოპერატორს დამატებითი ანაზღაურება ჩაერიცხება საანგარიშო პერიოდის განმალობაში ძალაში მყოფი 
პოლისების რაოდენობის დაანგარიშების შედეგად.   
6. იმ შემთხვევაში, როდესაც ოპერატორზე გაცემული დამატებითი ანაზღაურებისათვის 
გათვალისწინებული პოლისი უქმდება, იუსტიციის სახლი განახორციელებს  ოპერატორზე  დამატებითი 
ანაზღაურების სახით გაცემული თანხის დაკავებას იუსტიციის სახლის მიერ ოპერატორზე გაცემული 
ნებისმიერი სახის ანაზღაურებიდან (პრემია, ხელფასი, დანამატი და სხვა) გაუქმებული პოლისის 
პროპორციულად.  
7. ოპერატორისათვის გაუქმებული პოლისის შესაბამისად დასაკავებელი თანხა ჩაითვლება იუსტიციის 
სახლის ზარალად იმ შემთხვევაში, თუ თანხის დაკავების პერიოდისათვის აღნიშნულ ოპერატორთან 
შეწყვეტილია შრომითი ურთიერთობა. 
 
მუხლი 16. დასკვნითი დებულებები 
სსიპ  - იუსტიციის   სახლში   სამოგზაურო  დაზღვევის  გაცემის  წესში ცვლილებების ან დამატებების 
შეტანა შესაძლებელია განხორციელდეს საქართველოს კანონმდებლობით დადგენილი წესის შესაბამისად. 

